
INTERVENCIÓN DEL PORTAVOZ DEL GRUPU PARLLAMENTARIU DEL BLOQUE POR ASTURIES, ROBERTO COLUNGA, NEL PLENU INSTITUCIONAL DEL “DÍA DE ASTURIAS” 2010
Bones tardes a tóos y a toes.

Somos conscientes de qu’esti plenu ye, pa la mayoría d´ustedes, un actu protocolariu que cola disculpa de la fiesta que llamen “Día de Asturias”, abre´l nuevu cursu políticu.

Pal Bloque por Asturies, esti plenu ye una oportunidá pa facer una reflexón de la situación política y social del nuestru país y facer un 8 setiembre de movilización, llucha y reivindicación democrática pol futuru d´Asturies.

Un añu más, los actos del 8 setiembre organizaos pol Gobiernu del Principado son reflexu d’una Asturies vacía de conteníu y enllena despreciu polo propio. Ye´l complexu d´inferioridá y la demostración del provincianismu más penosu.

Pa los que nos gobiernen, la nuestra llingua y cultura nun tien la calidá pa representanos como pueblu, nun merecen un sitiu nes nuestres vides, y tienen de desapaecer pa nun estropiar la imaxen falsa que nos quieren imponer del nuestru país. Una Asturies artificial basada nel paletismu y l’autoodiu. 

El Gobiernu del Principado niega la oportunidá de poner en valor les nuestres espresiones artístiques y culturales, nin siquiera na celebracion oficial del 8 setiembre.  

El Bloque por Asturies denuncia la degradación que sufre´l nuestru medioambiente, nun procesu de “desarrollismu ensin desarrollu real”, que nun tien como oxetivu’l bienestar de la xente. 

El so oxetivu ye desaniciar la nuestra tierra y territoriu, pa facer negociu y enriquecer a multinacionales, que dicen exportar progresu a costa del nuestru futuru. 

El Gobiernu del Principado impón incineradores, llínies d’alta tensión, muselones y regasificadores, a costa de la nuestra salú y del nuestru medioambiente, con un coste social y económicu inxustificable.

El Bloque por Asturies denuncia qu´esta ye la idea d’Asturies que los partíos mayoritarios lleven potenciando dende la creación de l’autonomía. 

Negando la nuestra capacidá p’autogobernanos, p’articular respuestes a la crisis económica y a la degradación del país, y negando la nuestra cultura y la nuestra historia.

El Bloque por Asturies denuncia la política de recortes y les recetes neolliberales aplicaes pol Gobiernu de Madrid y ampliaes pol Gobiernu del Principado. Que renuncia a afrontar la crisis dende la izquierda, torga un futuru dignu pa la xente d´Asturies, ataca a trabayadores, pensionistes y persones paraes, pon en peligru la posibilidá de vivir y trabayar nel nuestru País y  condénanos a la exclusión, al paru y la emigración.
Con esti panorama, más de la metá de los ciudadanos y ciudadanes d’Asturies, el porcentaxe más altu del Estáu español, piensen que’l Gobiernu del Principado nun tien capacidá pa defender los intereses d’Asturies.

Nun podemos consentir que cada día se nos anuncie una midida nueva que pon en peligru miles de puestos de trabayu, demientres el Gobiernu del Principado, nuna actitú vergoñosa, calla, intenta xustificar lo inxustificable y amuesa una actitú de complicidá intolerable.

Hai que dar respuesta al recorte n’infraestructures y vivienda, al ataque al futuru de la minería del carbón, a la conxelación de les pensiones, a la mengua de los sueldos de les y los trabayadores públicos, a la renuncia a la reforma del sistema financieru y fiscal, a la propuesta de copagu sanitariu y a la reforma del mercáu llaboral que convierte´l despidu en llibre y gratuitu. 

Too esto, xunto cola aprobación nel Parlamentu asturianu de la llamada “Ley de Ajuste”, que contempla graves recortes nel empléu, ayudes y polítiques sociales, son el primer pasu p’acabar cola sanidá y la educación públiques, coles polítiques sociales y colo poco que nos queda del supuestu “estáu del bienestar”.
El Gobiernu del Principado tien que defender los derechos d´Asturies ente´l Gobiernu de Madrid. Tien que ponese de pies y dar una respuesta contundente a les agresiones permanentes contra Asturies.

El Bloque por Asturies, con motivu del 8 setiembre, fai un llamamientu p´abrir un procesu de rexeneración democrática, que se contraponga´l silenciu y la resignación de quienes son cómplices col réximen que padecemos n’Asturies. Compartimos la convicción de que fai falta un cambiu y de que nun pue haber espaciu pal pesimismu. 

La sociedá asturiana tien qu’entamar un movimientu acompasáu que marque un puntu d’inflexón na dinámica de los últimos años.  Ye’l momentu de sumar voluntaes con xenerosidá pa construir otra Asturies, que demanda la nuestra sociedá. 

Dende´l Bloque por Asturies tamos dispuestos a trabayar pa devolver a la nuestra sociedá l’optimismu, l’autoestima, l’arguyu, el dinamismu y la capacidá de respuesta.

El futuru d’Asturies pasa porque’l nuestru pueblu recupere la so capacidá de decisión sobre’l so futuru.

Por poner en marcha polítiques al serviciu de la mayoría col oxetivu d’algamar una sociedá basada na xusticia social, la rexeneración política y la firme defensa del mediu ambiente.

El Bloque por Asturies propón un discursu activu y en positivo de lo que somos y lo que queremos ser, pa construir una Asturies plural, moderna y abierta. Na que'l patrimoniu, llingua y cultura tengan el papel qu'agora se-yos niega. 

Pa nun tener que vivir ensin tener reconocíu un derechu democráticu fundamental ya irrenunciable como ye la oficialidá. 

La prosima lexislatura abriráse otra vegada’l debate de la reforma estatutaria qu’amenaza con recortar aínda más los nuestros derechos como pueblu. 

Tenemos que preparanos pa defender un estatutu dignu y afayadizu, que tien de recoyer la oficialidá y una carta de derechos sociales.

Esti 8 setiembre tenemos qu´empezar a construir nuevos espacios de participación social. Defender los nuestros derechos sociales, económicos, políticos, llingüísticos y culturales. Defender la sanidá y la educación públiques. Defender la nuestra tierra y el nuestru territoriu. Reivindicar el derechu a vivir y trabayar n´Asturies. 

Expresar el nuestru compromisu solidariu ya internacionalista con tolos Pueblos y Naciones que tamos lluchando polos derechos humanos, por trasformar la rialidá, pol derechu a vivir en paz con xusticia social. 

Esti 8 setiembre tien que ser de movilización y llucha. 

Un día d´unidá d´acción de la sociedá asturiana pol nuestru futuru.

El Bloque por Asturies fai un llamamientu pa qu´esti 8 de setiembre demos una respuesta democrática que contraponga al silenciu y la resignación del réximen, la esperanza d´un futuru meyor y la fuerza de la unidá pa facelo rialidá.
Porque tenemos munchu camín per delantre y tenemos qu’echar a andar yá. 

Pol futuru d’Asturies. 

Puxa Asturies.

Asturies, 7  de setiembre  de 2010

Roberto Colunga

Portavoz del Grupu Parllamentariu del Bloque por Asturies

